
Վարդան Մխիթարյան, Գոհար Ղամբարյան 

 

ՏԵՂԵԿԱՏՎԱԿԱՆ ՊԱՏԵՐԱԶՄ. 

ՍԵՎԱՆԱ ԼՃԻ ԱՎԱԶԱՆԻ ԲՆԱԿԱՎԱՅՐԵՐԸ XIX ԴԱՐԻ 30-

ԱԿԱՆՆԵՐԻՆ 

 

Հիմնաբառեր. Մեծ Հայք, Հայկական մարզ, Սևա-

նա լճի ավազան, Գյոքչայի մահալ, Դարաչիչակի մահալ, տե-

ղեկատվական պատերազմ, հայեր, թուրք-թաթարներ, Ի. Ի. 

Շոպեն, Ֆրեդերիկ Դյու Բուա դը Մոնպերո, քարտեզներ, 

ատլաս, ճանապարհորդություն, բնակավայրեր 

 

«…տարբեր ժամանակներում, տարբեր թաթարական ցեղե-

րի կողմից ձևավորվեց [Հայկական] մարզի մահմեդական բնակ-

չությունը…»: 

                                                          Ի. Ի. Շոպեն 

 

Տարիներ շարունակ Հայաստանի և Արցախի դեմ թուրք-թաթարների կողմից սանձա-

զերծած տեղեկատվական պատերազմը օր օրի ավելի է սաստկանում և դառնում առավել 

ընդգրկուն: Ադրբեջանի և Թուրքիայի պետական կառույցների տեղեկատվական այս ար-

շավը նպատակ է հետապնդում «պատմականորեն» արդարացնել իրենց որդեգրած մար-

տաշունչ քաղաքականությունն ու ավելի հեռուն գնացող իրական նպատակները: Այդ ճա-

նապարհին փորձ է արվում տեղեկատվական ահռելի հոսքերի միջոցով ուղղորդել և ազդել 

ինչպես մեր՝ հայ հասարակության, այնպես էլ սեփական բնակչության գիտակցության վրա: 

Վերոհիշյալ խնդիրներն իրականացնելու համար օգտագործվում են առկա բոլոր ռեսուրս-

ները և տեղեկատվական դաշտի ընձեռած հնարավորությունները, ինչի ականատեսն ենք 

մենք այսօր: 

Հարկ է արձանագրել, որ Հայաստանի և Արցախի դեմ ընթացող տեղեկատվական 

պայքարը լայն թափ է ստացել դեռևս 1960-ական թվականներից1: Հսկայածավալ աշխա-

տանք է տարվում ընդամենը մի քանի տասնամյակ Ադրբեջան կոչվող պետական կազմա-

վորմանը վերագրելու հնագույն ժողովուրդներին բնորոշող քաղաքակրթական առանձնա-

հատկությունները (հնագույն պետականություն, ավանդույթներ, մշակույթ և այլն): Նմանա-

տիպ հրապարակումներն այսօր արդեն համատարած բնույթ են կրում2: 

Անհրաժեշտ է նշել, որ այս աշխատանքները հրատարակվում են կովկասյան թուրք-

թաթարների առաջնորդ Ի. Ալիևի բարձր հովանավորման և քաջալերման ներքո: Այդ մասին 

են վկայում Ի. Ալիևի հրապարակային որոշ ելույթներ, որոնք արժանի են առանձնակի ու-

շադրության: Այսպես, 2018 թ. նա բարբառում է «Իրեվանի (Երևանի – Վ.Մ., Գ.Ղ.) խանութ-

յունը, Զանգեզուրը և Գեյչեն (Գյոքչան՝ Սևանա լճի ավազանի մեծագույն մասը – Վ.Մ., Գ.Ղ.) 

ադրբեջանական ժողովրդի պատմական հողերն են»: «Երևանը մեր պատմական տա-

րածքն է, և մենք՝ ադրբեջանցիներս, պետք է վերադառնանք այդ պատմական հողին։ Դա 

 
* Հոդվածը ներկայացվել է 31.10.2020 թ., գրախոսվել՝ 25.11.2020 թ., ընդունվել տպագրության՝ 

15.12.2020 թ.: 
1 1960-ական թվականներին թափ առած հակահայկական գրականության հեղինակներից են Զ. Բունի-

աթովը, Ֆ. Մամեդովան, Ի. Ալիևը, Կ. Մահմեդ-զադեն, Դ. Ախունդովը և այլք: 
2  Տե՛ս “War Against Azerbaijan. Targeting Cultural Heritage”, Ministry of Foreign Affairs, Republic of 

Azerbaijan, 2007; Сафаралиева Г., Исторические памятники и топонимы Азербайджана. Библиография, 

Баку, 2016; Alakbarli A., Les monuments d’Azerbaijan Ouest, Baku, 2007; Алиярлы С. (ред.), История Азер-

байджана: с древнейших времен до 70-х гг. ХIХ в., Баку, 2008; Алиев К., Нахичевань в ареале античного 

Азербайджана (Azərbaycan arxeologiyası və etnoqrafiyası), 2006, № 2, s. 60-68; Алиев И., Мамедзаде К., 

Албанские памятники Карабаха, Баку, 1997 և այլն: 

մեր քաղաքական և ռազմավարական նպատակն է»1 «մտորումները»: Իսկ 2019 թ. նա ար-

տաբերում է, որ «Լեռնային Ղարաբաղը միշտ եղել է Ադրբեջանի անբաժանելի մասը», իսկ 

«բոլոր հին քարտեզներում, այդ թվում՝ ցարական Ռուսաստանի քարտեզներում Լեռնային 

Ղարաբաղի (Արցախի - Վ.Մ., Գ.Ղ.) բոլոր տեղանվանումներն ունեն ադրբեջանական ծա-

գում»: Ալիևը նաև փաստում է, որ իբր «Ղարաբաղի ժողովրդագրական պատկերը փոխվել 

է 19-րդ դարում՝ հայերի ներգաղթի պատճառով»2 և այլն: 

Ըստ այդմ, թուրք-թաթարական պատմագրության «փայլուն ձեռքբերումների» և Ադր-

բեջանի «քաղաքական» ղեկավարության հայտարարությունների, Հայաստանի և Արցախի 

հանրապետությունները ընդամենը դիտարկվում են որպես Արևմտյան Ադրբեջան3 , իսկ 

հայկական մշակութային հարստությունը՝ թուրք-թաթարական: Ակնհայտ է, որ այս ամենը 

կրում է համակարգված բնույթ: 

Ամենևին նպատակ չհետապնդելով գնահատել ու անդրադառնալ տեղեկատվական 

պայքարում առկա խնդիրներին՝ կցանկանայինք միայն նշել, որ հայակական կողմը բավա-

րար ջանքեր չի գործադրում այս ստախոսություններին և խաբեբայություններին դիմակա-

յելու և արժանի պատասխան տալու ուղղությամբ: 

Վերոբերյալից ակներև է, որ թուրք-թաթարները հիմանականում թիրախավորում են 

պատմաաշխարհագրական աղբյուրներն ու պատմական (հին) քարտեզները, իսկ պատ-

մական ժամանակաշրջանի առումով, հատկապես շատ են կարևորում Ռուսական կայս-

րության տիրապետության շրջանը4: Այս է պատճառը, որ, նրանց «մտքի հսկաների» գոհար-

ներին անդրադարձ կատարելուց զատ, նպատակահարմար ենք գտնում նաև հետազո-

տություն իրականացնել իրենց իսկ նախընտրած թեմաների շուրջ: 

Խոսքը Սևանա լճի ավազանի բնակավայրերի մասին է` 1828-1832 թթ. կտրվածքով: 

Հետազոտության հիմքում ընկած են մարզի և ավազանի վերաբերյալ հավաստի ու առավել 

ամբողջական տեղեկություններ պարունակող Ի. Ի. Շոպենի5 աշխատությունը, Ֆրեդերիկ 

 
1  Տե՛ս Алиев И.: «стратегической целью Азербайджана является «возвращение» Еревана», 

https://topwar.ru/135683-aliev-strategicheskoy-celyu-azerbaydzhana-yavlyaetsya-vozvraschenie-erevana.html 

(մուտք՝ 22.09.2020 թ.): 
2  Տե՛ս Алиев И.: «На всех старых картах все названия местностей Нагорного Карабаха имеют 

азербайджанское происхождение», https://galatv.am/ru/2787996/ (մուտք՝ 22.09.2020 թ.): 
3 Տե՛ս Гафарова Г., Памятники Западного Азербайджана (книга-альбом), Баку, 2013. 
4 Տե՛ս «Собрание старинных карт Азербайджана», факсимильное издание 1667-1914 гг., СПб., 2012; 

«Ադրբեջանի հանրապետության ազգային ատլաս» և «Հարավային Կովկաս, 1903 թ.», Բաքու, 2015 («Azər-

baycan Respublikasının Milli Atlası» və «Cənubi Qafqaz. 1903-cü il», Bakı, 2015), https://gsaz.az/articles-

/view/194/Azarbaycan-Respublikasinin-Milli-Atlasinin-taqdimat-marasimi-kechirilib; 

https://www.trend.az/azerbaijan/society/2359527.html (մուտք՝ 22.09.2020 թ.); Эйваз А., Страх перед «Вели-

ким Тураном» заставляет армян искажать старинные карты, http://gulustan.ws/2012/04/strax-pered-

velikim-turanom/ (մուտք՝ 22.09.2020 թ.) և այլն: 
5  Ի. Ի. Շոպեն (1798-1870 թթ.), ռուս (ծագումով ֆրանսիացի) պետական գործիչ, ազգագրագետ և 

պատմաբան: 1829-1832 թթ. զբաղվել է Հայկական մարզի (Էրեվանի և Նախիջևանի խանություններ) մանրա-

մասն ուսումնասիրությամբ՝ նյութեր հավաքելով ապագա գրքի համար: Ժամանակակիցները շատ բարձր են 

գնահատել նրա կատարած ուսումնասիրությունը: 1840 թ. նրա «Հայկական մարզի կամերալ նկարագրություն» 

աշխատությունը արժանանում է Ռուսաստանի գիտությունների ակադեմիայի ազգագրագետների դրական 

կարծիքին (գրախոսներ Մ. Ի. Բրոսսե և Պ. Ի. Կեպպեն), իսկ այնուհետև Ս. Պետերբուրգի կայսերական գիտութ-

յունների ակադեմիայի Դեմիդովյան պարգևին: 1830 թ. նա ստանձնել է Հայկական մարզային կառավարման 

խորհրդականի պաշտոնը: 1833 թ. եղել է Հայկական մարզի եկամուտների և պետական գույքի դեպար-

տամենտի նախագահը, իսկ այնուհետև, աշխատել է որպես Այսրկովկասյան երկրամասի գլխավոր կառավարչի՝ 

հատուկ հանձնարարությունների գծով պաշտոնյա: 1838 թ., տեղափոխվելով Սանկտ Պետերբուրգ, աշխա-

տանքի է անցել Պետական գույքի նախարարությունում: 1840 թ. ի վեր եղել է Ներքին գործերի նախարա-

րության վիճակագրական վարչության թղթակից անդամ: Տե՛ս «Հայկական սովետական հանրագիտարան», հ. 

8, Ե., 1982, էջ 542-543, https://ru.wikipedia.org/wiki/Шопен,_Иван_Иванович (հասանելի էր 22.09.2020 թ.): 

Դյու Բուա դը Մոնպերոյի1 հրատարակած Սևանա լճի ավազանի քարտեզը (1832 թ.), հայ-

կական ու ֆրանսիական աղբյուրները և այլն: 

Հետազոտությունների մի շարք մեթոդների կիրառման միջոցով, աղբյուրների հա-

մադրման և վերլուծության հիման վրա, եզրահանգումների արդյունքում, փորձելու ենք 

ցույց տալ «թուրք-թաթարական պատամգրության և քարտեզագիտության» չնչինությունն 

ու ստահոտությունը, կազմելու ենք թեմատիկ քարտեզներ: 

Սևանա լճի ավազանը բնակեցված է եղել դեռևս վաղնջական ժամանակներից: Այդ են 

վկայում տարածաշրջանում հայտնաբերված և տարբեր ժամանակաշրջաններին թվագր-

վող հնագույն կառույցների, հնագիտական իրերի և հուշարձանների բազմազանությունը 

(բրոնզեդարյան (վաղ, միջին, ուշ), երկաթեդարյան շրջանի դամբարաններ, կիկլոպյան ամ-

րոցներ, «վիշապ» կոչվող քարակոթողներ, նիզակներ, սայլեր, ռազմակառքեր, սափորներ, 

արձանիկներ, կենցաղային իրեր, երկաթե իրեր, զարդեր և այլն)2: Գտածոների աշխարհագ-

րությունը և քանակը վկայում են այն մասին, որ Սևանա լճի ավազանը եղել է խիտ բնակեց-

ված, որը շատ բանով պայմանավորված էր տարածաշրջանում քաղցրահամ լճի և բարեն-

պաստ բնակլիմայական պայմանների առկայությամբ: 

Մի շարք բնակավայրերի տարածքում հայտանաբերվել են ուրարտական (Վանի թա-

գավորության) արքաների թողած արձանարությունները, որոնց համաձայն, վերոհիշյալ 

տարածաշրջանը նվաճելու և իրենց հպատակեցնելու համար նրանք ստիպված են եղել 

մարտնչել տեղաբնիկ ցեղային միությունների հետ, որոնց առաջնորդներին հիշատակում 

են «թագավոր» պատվանունով3: Արգիշտի Ա-ի գահակալման տարիներին (Ք. ա. 786-764 

թթ.) տերության սահմաններում ընդգրկվեց նաև Սևանա լճի ավազանը: Հայկական լեռ-

նաշխարհի մեծ մասը, որ բնակեցված էր հիմնականում հայախոս ցեղերով, նա կարողա-

ցավ միավորել մեկ կենտրոնացված պետության մեջ, դառնալով Առաջավոր Ասիայի հզո-

րագույն տերությունը: 

 
1 Ֆրեդերիկ Դյու Բուա դը Մոնպերոն (1798-1850 թթ.) շվեյցարացի (ծագումով ֆրանսիացի) հայտնի ճանա-

պարհորդ է և գիտնական: 1831-1834 թթ․ նա միայնակ սկսում է վտանգներով լի իր գիտահետազոտական ճա-

նապարհորդությունը դեպի Ղրիմ և Կովկաս։ Ճանապարհորդության ընթացքում հավաքած, մշակած ու 

խմբագրած նյութերի հիման վրա 1839-1843 թթ. Փարիզում հրատարակվում է Դյու Բուայի 6 հատորյա «Ճա-

նապարհորդությունը», իսկ 1843 թ. Նոշատելում (Շվեյցարիա) լուս է տեսնում նրա կազմած «Ատլասը»: Ժա-

մանակակիցները շատ բարձր են գնահատել Դյու Բուա դը Մոնպերոյի կատարած աշխատանքը։ «Ճանա-

պարհորդությունը» ֆրանսերեն լեզվով հրատարակվելուց հետո, ամբողջությամբ թարգմանվում է գերմաներեն։ 

Փարիզի Աշխարհագրական ընկերությունը նրան պարգևատրում է Մեծ մրցանակով (Grand prix)։ Լոնդոնի 

երկրաբանական ընկերությունը բարձր է գնահատում կատարված աշխատանքը, իսկ ռուսական կառավա-

րությունը 20,000 ռուբլի դրամական պարգև է հանձնում Դյու Բուա դը Մոնպերոյին «Ատլասը» հրատարակելու 

համար։ Նիկոլայ I-ը նրան պարգևատրում է Սբ․Ստանիսլավի շքանշանով և նվիրում ադամանդակուռ մատանի։ 

Պրուսիայի թագավորը նրան պարգևատրում է Մեծ ոսկե մեդալով (Grande medaille d’or) գիտության բնա-

գավառում հաջողությունների համար։ Լոնդոնի, Բեռլինի և Սանկտ Պետերբուրգի Աշխարհագրական ընկե-

րությունները նրան ընտրում են իրենց թղթակից անդամ։ Տե՛ս Jeanneret F. A. M., et Bonhôte J. H., Biographie 

Neuchâteloise, t. 1, Locle, chez Eugène Courvoisier, Libraire-éditeur, 1863, p. 279-280; Knoepfler D., Université, 

Histoire de l'Université de Neuchatel, t. 1 : La première Académie, 1838-1848, Neuchatel : Univ. de Neuchatel 

[u.a.], 1988, p. 257-304. 
2 Տե՛ս Լալայան Ե., Ազգագրական հանդես, XVIII գիրք, № 2, Թիֆլիս, 1908; Мнацаканян А., Древние повоз-

ки из курганов бронзового века на побережье оз. Севан, Советская археология, № 2, 1960; Мартиросян 

А., Армения в эпоху раннего железа, Е., 1964; Սարդարյան Ս., Նախնադարյան հասարակությունը Հայաս-

տանում, Ե., 1967; Միքայելյան Գ., Սևանի ավազանի կիկլոպյան ամրոցները, Ե., 1968; Մնացականյան Հ., Խո-

սում են հուշարձանները, Ե., 1968; Խնկիկյան Օ., Ցլագլուխ կոթողներ Վարդենիսի լեռներից և «վիշապաքա-

րերի» մեկնության հարցի շուրջ, «Լրաբեր հասարակական գիտությունների», № 3, 1997; Խանզադյան Է., 

Լճաշենի վիշապը, «Հին Հայաստանի մշակույթը», հ. XIII, Ե., 2005 և այլք: 
3 Տե՛ս Меликишвили Г., Урартские клинообразные надписи, М., 1960. 

Նպատակ չհետապնդելով ներկայացնել Հայաստանի և նրա անքակտելի մաս կազմող 

Սևանա լճի 1  ավազանի պատմության դարավոր ընթացքը՝ նախընտրում ենք հոդվածի 

շրջանակներում քննարկել միայն նախանշված թեման: 

Պատմական հայտնի իրադարձություններց հետո, 1826-1828 թթ. ռուս-պարսկա-

կան  և 1828-1829 թթ. ռուս-թուրքական պատերազմների ավարտով, Ռուսական կայս-

րությանն ի վերջո հաջողվում է իր քաղաքական, ռազմական և տնտեսական դիրքերը ամ-

րապնդել Այսրկովկասում: 

Ըստ 1828 թ. փետրվարի 10-ին կնքված Թուրքմենչայի պայմանագրի՝ ռուս-պարսկա-

կան պետական սահմանագիծը հարավում հաստատվում է Արաքս գետը: Պարսկաստանը 

պաշտոնապես ճանաչում է Էրեվանի ու Նախիջևանի խանությունների միացումը Ռուսաս-

տանին: Իսկ 1828 թ. մարտի 21-ին Նիկոլայ I-ի հրամանագրով Արևելյան Հայաստանի նոր 

գրավված տարածքներում կազմավորվում է Հայկական օբլաստ (Армянская область) 2 

վարչական միավորը (1828-1840 թթ.)՝ Էրեվան (Էրիվան, Երևան) կենտրոնով: Նորաստեղծ 

վարչական միավորի մասին բազմակողմանի և հավաստի վիճակագրական տեղեկատ-

վություն ստանալու նպատակով ցարական կառավարության՝ Կովկասյան Առանձին կոր-

պուսի գլխավոր հրամանատար և Կովկասյան օբլաստի քաղաքացիական մասի գլխավոր 

կառավարիչ կոմս Ի. Պասկևիչի3 հանձնարարությամբ 1829 թ. սկսվում են Հայկական մար-

զի կամերալ նկարագրության կազմման գործընթացները4: Հետազոտությունների իրակա-

նացումը հանձնարարվում է Ի. Ի. Շոպենին, ով լինելով արհեստավարժ մասնագետ, տիրա-

պետում էր մարզի վերաբերյալ պաշտոնական ամբողջ տեղեկատվությանը: 

Ի. Շոպենի «Պատմական հուշարձան Հայկական մարզի կացության մասին՝ այն Ռու-

սական կայսրությանը միացնելու ժամանակաշրջանում»5 աշխատությունում կան անշուշտ 

որոշակի անճշտություններ, բացթողումներ կամ թերացումներ, որոնք չեն համապատաս-

խանում ժամանակակից մարդու աշխարհընկալմանն ու տեսակետներին կամ ներկայումս 

գիտության մեջ շրջանառվող ուսումնասիրության մեթոդներին և մոտեցումներին։  Սա-

կայն, աներկբա և հստակ կարելի է փաստել, որ այդ աշխատությունը մեր պատմական հայ-

րենիքի մի հատվածի մասին անգնահատելի ու հավաստի պատմական սկզբնաղբյուր է։ 

Ռուս պատասխանատու պաշտոնյա Ի. Շոպենն իր աշխատությունը շարադրելիս, 

Հայկական մարզին վերաբերող պաշտոնական ամբողջական տեղեկատվությունից զատ, 

փնտրել, գտել և թարգմանել է Այսրկովկասի մասին առկա բոլոր աշխատությունները, իսկ 

անհրաժեշտության դեպքում գրականություն է ձեռք բերել Փարիզից, Պետերբուրգից և 

Մոսկվայից, որի արդյունքում կարողացել է շարադրել Հայաստանի պատմության, աշխար-

հագրության, ազգագրության և հնագիտության բաժինները6: 

 
1 Սևանա լիճը տասնյակ դարերի ընթացքում բազմիցս անվանափոխվել է՝ Գեղամա ծով, Գեղամա լիճ, Լի-

խնիտես լիճ, Գեղա(ր)քունյաց ծով, Գեղա(ր)քունյաց լիճ, Սևանա ծով, Սևանա լիճ, Ճելուկելարի, Դարիա Շիրին, 

Գյոքչայ և այլն: 

Տե՛ս Հակոբյան Թ., Մելիք-Բախշյան Ստ., Բարսեղյան Հ., Հայաստանի և հարակից շրջանների տեղանուն-

ների բառարան, հ. 4, Ե., 1998, էջ 577: 
2 Այսուհետ, Հայկական օբլաստ վարչական միավորի անվանման փոխարեն կօգտագործենք հայերենում ըն-

դունված «Հայկական մարզ» ձևը: 
3 Ի. Ֆ. Պասկևիչը հաղթանակների համար 1828 թ. ստացել է կոմս Պասկևիչ-Էրիվանսկիյ (Паскевич-Эри-

ванский), իսկ 1831 թ. իշխան Վարշավսկիյ (князь Варшавский) տիտղոսները։ 1826-1831 թթ. եղել է Կով-

կասյան Առանձին կորպուսի գլխավոր հրամանատարը: 1827-1831 թթ. Վրաստանի, Աստրախանի գուբեր-

նիայի և Կովկասյան օբլաստի քաղաքացիական մասի գլխավոր կառավարիչը, https://ru.wikipedia.org/wiki/Пас-

кевич,_Иван_Фёдорович (մուտք՝ 22.09.2020 թ.): 
4  Հայկական մարզում ուսումնասիրությունները սկսվում են 1829 թ. ապրիլին և ավարտվում 1832 թ. 

մայիսին: 
5 Տե՛ս Шопен И. И., «Исторический памятник состояния Армянской области в эпоху её присоединения 

к Российской империи», Санкт-Петербург, 1852. 
6 Տե՛ս նույն տեղում, էջ I, III-IV: 

Ի. Ի. Շոպենն աշխատության առաջին գլուխը վերնագրում է այսպես. «Մեծ Հայքի 

հնագույն աշխարհագրության կարճ նկարագրությունը»: Այն սկսվում է հետևյալ պարբե-

րությամբ. «Երկիրը, որը հայտնի է Հայաստան անվամբ, իրենից ներկայացնում էր երբեմնի 

բավական հզոր պետություն, որը երկարությամբ՝ 1,500 վերստ (1,600 կմ – Վ.Մ., Գ.Ղ.) 

ձգվում էր Եփրատ գետից մինչև Կուր և Կասպից ծով, իսկ լայնությամբ՝ 1,200 վերստ 

(1,280 կմ – Վ.Մ., Գ.Ղ.)՝ Լազերի երկրից, Կոլխիդայից, Կովկասյան լեռներից և Իբերիայից 

մինչև Դիարբեքիրի հարավային սահմանները: Այս ընդարձակ երկիրը, որը ներառում է 

շուրջ  1,800,000 վերստ2 (2,048,400 կմ2 – Վ.Մ., Գ.Ղ.) տարածք, հնագույն ժամանակներից 

բնակեցված է հայերով: Հայրենիքին համակած դժբախտություններից ստիպված՝ նրանք 

հաճախ տեղահանվում էին ամբողջ բնակավայրերով և փոխարինվում Փոքր Ասիայում 

փոխ առ փոխ գերիշխող տարբեր ժողովուրդների նոր վերաբնակներով»1: 

Իսկ Մեծ Հայքի թագավորության տեղադիրքը և սահմանները նկարագրելիս նա գրում 

է. «Մեծ Հայքը արևմուտքից սահմանակցել է Փոքր Հայքին, որից բաժանվում էր Եփրատ 

գետով, հարավում՝ Միջագետքին, Ասորեստանին և Քրդստանին, որոնցից բաժանվում էր 

Տավրոսի լեռնաբազուկներով: Արևելքում սահմանակցում էր Պարսկաստանի Ատրպատա-

կան (Ադերբայջան) նահանգի և Կասպից ծովի, իսկ հյուսիսում՝ Ալբանիայի (այժմ՝ Շաքի և 

Շիրվան), Իբերիայի (Վրաստան) և Կոլխիդայի (Մինգրելիա, Իմերեթիա և Գուրիա) թագա-

վորության և նրա մաս՝ Տրապեզոնդի (Տրապիզոնի - Վ.Մ., Գ.Ղ.) փաշալիքի հետ»2: 

Ի. Ի. Շոպենը, մեծ համոզմունքով լի, կարծիք է արտահայտում Ռուսաստանին միաց-

ված տարածքներում կատարվելիք ապագա ուսումնասիրությունների և դրանց արդյունք-

ների վերաբերյալ: Նա գրում է, որ Արևելքը մարդկության օրրանը լինելուց զատ, նաև նրա 

հնությունների գանձարանն է: Այս առումով Անդրկովակասն ընդհանրապես, իսկ Հայաս-

տանը հատկապես, արժանի է ամենայն ուշադրության: Ռուսական Անդրկովկասում հետա-

զոտությունները խոստանում են մեծ բացահայտումներ հնագույն թագավորությունների՝ 

Աղվանքի կամ Ալբանիայի և Իբերիայի, հայկական հնագույն մարզերի (Մեծ Հայքի թագա-

վորության աշխարհների - Վ.Մ., Գ.Ղ.)՝ Ուտիքի, Արցախի, Փայտակարանի, Սյունիքի, Տայքի 

ու Գուգարքի մի մասի վերաբերյալ: Հետազոտությունների համար բաց են Մայր Աթոռ Ս. 

Էջմիածինը՝ իր բազմաթիվ վանքերով, և ամբողջ երկրամասը՝ մեծաթիվ հնագույն եկեղե-

ցիներով ու վանքերով: Այդ հուշարձաններից յուրաքնչյուրը Արևելքի պերճախոս պատմութ-

յան մի էջ է3: 

Շարունակելով պատմական ժառանգության թեման՝ նա գրում է նաև հայոց լեզվի մա-

սին. «Հայերն ասում են, որ ամենասուրբ և ամենաանձեռնմխելի ժառանգությունը, որ հայրը 

կարող է թողնել իր երեխաներին, դա հայրենի լեզուն է: Բոլոր ազգերի մեջ միայն հայերը 

կարողացան հարյուրամյակների միջով՝ Նոյից մինչև մեր օրերը, փոխանցել և ամբողջա-

կան պահպանել այդ թանկագին արժեքը…»4: 

Հայկական մարզի նկարագրության մեջ ասվում է. «Հայկական մարզը զբաղեցնում է 

պատմական (Մեծ Հայքի թագավորության - Վ.Մ., Գ.Ղ.) Արարատյան և Սյունիքի մարզերի 

(աշխարհների - Վ.Մ., Գ.Ղ.) մեծ մասը և Վասպուրականի երկու գավառը»5: Մարզը ունի մոտ 

24,000 վերստ2 (կամ 27,314 կմ2 - Վ.Մ., Գ.Ղ.)6 մակերես: Ընդհանուր պետական սահմանի 

երկարությունը մոտ 480 վերստ (կամ 512 կմ - Վ.Մ., Գ.Ղ.) է, որից Թուրքիայի հետ սահմա-

նագծի երկարությունը՝ 230 վերստ (կամ 245 կմ - Վ.Մ., Գ.Ղ.), իսկ Պարսկաստանի հետ՝ 250 

 
1 Նույն տեղում, էջ 1: 
2 Նույն տեղում, էջ 1-2: 
3 Տե՛ս նույն տեղում, էջ 221-222: 
4 Նույն տեղում, էջ 177: 
5 Նույն տեղում, էջ 250: 
6 Ի. Ի. Շոպենը իր աշխատությունում, Հայակական մարզի զբաղեցրած մակերեսին անդրադառնալով, գրել 

է, որ իր հաշվարկով այն զբաղեցնում է մոտ 24,000 վերստ2, ինչն կիլոմետրային համակարգում հավասար է 

27,314 կմ2: Սակայն, մեզ հայտնի գրականության մեջ տարածքի մակերեսը տրվում է շատ ավելի փոքր (20,720 

կմ2, 21,000 կմ2), քան իրականում եղել է (27,314 կմ2): Տե՛ս նույն տեղում, էջ 353: 

վերստ (կամ 267 կմ - Վ.Մ., Գ.Ղ.): Մարզային սահմանի երկարությունը 430 վերստ (կամ 

458,7 կմ - Վ.Մ., Գ.Ղ.) է: Սահմանների ընդհանուր երկարությունը կազմում է 910 վերստ 

(կամ 970,7 կմ - Վ.Մ., Գ.Ղ.)1: 

Հայկական մարզը բաղկացած է Էրեվանի (Էրիվան, Երևան - Վ.Մ., Գ.Ղ.) և Նախիջևա-

նի պրովինցիաներից ու Օրդուբադի օկրուգից: Էրեվանի պրովինցիան բաժանվում է չորս 

օկրուգի՝ 1) Էրեվանի, 2) Շարուրի, 3) Սուրմալուի և 4) Սարդարաբադի (Սարդարապատի - 

Վ.Մ., Գ.Ղ.): Իսկ Էրեվանի օկրուգի մասն են կազմում Գյոքչայի, Դարաչիչակի և Կրխբուլաղի 

մահալները2: 

Մարզն ունի 3 քաղաք՝ Էրեվանը3, Նախիջևանը և Օրդուբադը: Մարզի կենտրոնը՝ 

գլխավոր քաղաքը Էրեվանն (Էրիվանն) է (ըստ հեղինակի՝ հայերն այն Էրեվան են կոչում)4: 

Գյուղերը՝ 1,111 են, որից բնակեցված է 752-ը, իսկ անմարդաբնակները (դատարկ հողը)՝ 

359-ն են5: 

Ի. Ի. Շոպենը աշխատությունում անդրադառնում է նաև մարզի բնակչության ազգա-

յին կազմի ձևավորման պատճառներին. «XI դարի կեսերից սկսեցին Պարսկաստանում, Հա-

յաստանում, Վրաստանում և Փոքր Ասիայում երևալ վայրի ցեղերի՝ ...սելջուկների, մոնղոլ-

ների, թաթարների և թուրքերի ահեղ հորդաները: Առաջին ներխուժումը Հայաստան եղել է 

սելջուկների, երկրորդը՝ Չինգիզ խանի, իսկ վերջինը՝ Լենկթեմուրի կողմից, որից հետո Հա-

յաստանը և Վրաստանը դարձան մուսուլմանների հարկատուները: 

Նրանց յուրաքանչյուր ներխուժման ժամանակ սուրը անխնա ոչնչացրեց տեղաբնիկ-

ներին, որոնք չէին հասցրել փախուստով իրենց փրկել: Իսկ հաղթողները հաստատվեցին 

ամայացած և դատարկ բնակավայրերում: Այսպիսով, տարբեր ժամանակներում, տարբեր 

թաթարական ցեղերի կողմից ձևավորվեց մարզի մահմեդական բնակչությունը, ուր առկա 

է նաև արաբական հետքը»6: 

Ըստ Ի. Ի. Շոպենի՝ մարզում հայերից (25,151 մարդ) զատ բնակվում են տարբեր ազ-

գություններ՝ թաթարներ, քրդեր-եզդիներ, ցիգաններ՝ գնչուներ (բոշաներ, մյութրուբներ, 

ղարաչիներ) և այլն: 

Պարսկաստանից հայերի վերաբնակեցումը Հայկական մարզ կատարվել է 1828-

1829 թթ. (6,946-ընտանիք, 18,836-տղամարդ, 16,723-կին, ընդամենը-35,560 մարդ): Իսկ 

Թուրքիայից՝ Բայազետից, Կարսից, ինչպես նաև Մուշի, Վանի և Արզերումի փաշայություն-

ներից վերաբնակեցումը տեղի է ունեցել 1830 թ. (3,682-ընտանիք, 11,417-տղամարդ, 

10,249-կին, ընդամենը-21,666 մարդ): Ընդամենը՝ 57,226 մարդ7: 

Հայկական մարզի ազգաբնակչության վերաբերյալ վերջին տվյալները, որոնք հիմն-

ված են 1829-1832 թթ. իրականացված հավաստի «Կամերալ նկարագրության» վրա, 

հետևյալն են. 

հայերը (տեղաբնիկներ՝ 25,151; պարսկահայեր՝ 35,560; արևմտահայեր՝ 21,666) - ըն-

դամենը՝ 82,377; 

բոլոր մուսուլմանները՝ 81,749, եզդիները՝ 324 - ընդամենը՝ 82,073: 

 
1 Տե՛ս նույն տեղում, էջ 352-353: 
2 Տե՛ս նույն տեղում, էջ 441, 448: 
3 Էրեվան (Երևան) անունը կապում են Էրեբունի բերդաքաղաքի անվան հետ: Վերջինս կառուցվել է Ք.ա. 

782 թ.՝ ուրարտական Արգիշտի Ա թագավորի օրոք: Հիշատակվում են նաև Այրիվան, Երիվան, Երվանդավան, 

Էրեուն, Էրիվան, Իրիվան, Րեվան և Րիվան անվանումները: Տե՛ս Հակոբյան Թ. և այլք, նշվ. աշխ., հ. 2, Ե., 1988, 

էջ 215: 
4 Տե՛ս Шопен И. И., նշվ. աշխ., էջ 463: 
5 Ի. Ի. Շոպենը Հայկական մարզի անմարդաբնակ գյուղերի ցուցակի վերաբերյալ գրում է. «Կցված ցուցակը 

ապացուցում է, որ իր ժամանակին ինչ աստիճան ծաղկուն և մարդաշատ է այն (մարզի տարածքը - Վ.Մ., Գ.Ղ.) 

եղել: Իմիջայլոց, այդ գյուղերը տարի առ տարի վերականգնվում են»: Տե՛ս նույն տեղում, էջ 485-519: 
6 Տե՛ս Նույն տեղում, էջ 529-530: 
7 Տե՛ս նույն տեղում, էջ 525-540:  

Ընդամենը՝ 164,450 մարդ1: 

Անդրադառնալով Ի. Ի. Շոպենի արձանագրած վերոբերյալ տվյալներին՝ ակնհայտ են 

դառնում նոր իշխանությունների՝ Ռուսական կայսրության ազգային քաղաքականության 

նկատմամբ որդեգրած մոտեցումները: Մասնավորապես, «Հայկական մարզ»-ի վարչական 

միավորի սահմաններում պահպանել հավասարությունը, մի կողմից՝ հայ քրիստոնյաների 

(82,377 մարդ), մյուս կողմից՝ բոլոր մուսուլմանների ու փոքրաքանակ եզդիների (82,073 

մարդ) միջև: 

1833 թ. փետրվարի 27-ին, Բարձրագույն իշխանության կողմից, հաստատվում է Հայ-

կական մարզի զինանշանը2 (տե՛ս քարտեզ 1)3: 

Վերոհիշյալ վարչական բաժանման մեջ մեր հետազոտության նյութ հանդիսացող 

Սևանա լճի ավազանը զբաղեցնում է Գյոքչայի մահալը ամբողջությամբ, և Դարաչիչակի 

մահալը՝ մասամբ, լճին հարող հատվածը: 

Ի. Ի. Շոպենը տեղագրական (տոպոգրաֆիական) առումով մարզի մահալները բաժա-

նել է երեք խմբի՝ լեռնային, միջին և հարթ տարածքների: Ըստ այդ բաժանման, լեռնային՝ 

Գյոքչայի, Դարաչիչակի և Աբարանի մահալներից երկուսը, ինչպես նկատում ենք, համար-

վում են ուսումնասիրության առարկան4: Նա մարզի ֆիզիկաաշխարհագրական նկարագ-

րության ժամանակ չի թաքցնում հիացմունքով արտահայտվել նաև մեզ հետաքրքրող տա-

րածքների մասին. «Դարաչիչակը (Ծաղիկների ձորը) պատված է երբներանգ ծաղիկներով 

և բավական մեծ լայանատերև անտառով: Այն, Գյոքչայի և Դարալագյազի մահալներն Օր-

դուբադի օկրուգի հետ միասին կարելի է անվանել Անդրկովկասյան Շվեյցարիա, հատկա-

պես Զոդի (Սոթքի - Վ.Մ., Գ.Ղ.) հովիտը, Գյունեի5 և Թաշ պիլակի6 միջև, հրաշալի է»7: 

Նա անդրադառնում է Սևանա լճի պատմությանը և նրա անվան ծագումնաբանութ-

յանը, նաև նշելով, որ հնագույն ժամանակներում լիճը կոչվել է Հայկյան տոհմի թագավորնե-

րից մեկի անունով Գեղամա, իսկ Պտղոմեոսը այն հիշատակում է Լիխնիտես ձևով: Խոսում 

է լճի ժամանակակից անվան մասին, փաստելով, որ թուրքերը, պարսիկները և ռուսները 

այն կոչում են Գյոքչայ (Կապույտ ջուր) և, որ նրա ջուրը քաղցրահամ է, ուր թափվում են 36 

գետ: Դիտարկումներ է անում լճի ծագման8, նրա հայելու մակերեսի՝ մոտ 1,200 վերստ2 

(կամ 1,366 կմ2 - Վ.Մ., Գ.Ղ.), ջրի որակի, հանքային աղբյուրների և ավազանի կլիմայի և այլ 

հարցերի շուրջ: Այդ թվում նշում է, որ լիճը երբեք չի եղել նավարկելի, իսկ նրանից սկիզբ 

առնող Զանգա (Զանգու - Վ.Մ., Գ.Ղ.) գետը հնում կոչվել է Հրազդան, Հուրաստան կամ Բժնի 

ջուր9: 

Խոսելով կղզու մասին՝ հեղինակը նշում է, որ այն կոչվում է Գեղամա կամ Սևանա և, 

որ այնտեղ է գտնվում Սևանա վանքը իր եկեղեցիներով և վանականների խցերով` զբաղեց-

նելով ամբողջ կղզին: Նկարագրությունը հավելում է. «Անընդմեջ ասպատակությունների և 

գիշատչականության ժամանակ, քաոսի տրված երկրում, ուր մարդկանց որսը համարվում 

 
1 Տե՛ս նույն տեղում, էջ 542, 639-642: 
2 Տե՛ս նույն տեղում, էջ 461: 
3 Մխիթարյան Վ., քարտեզ 1, Հայկական մարզի վարչատարածքային բաժանումը (1828-1840 թթ.): 
4 Տե՛ս Шопен И. И., նշվ. աշխ., էջ 346: 
5 Արեգունի, Գյունեիք - գավառակ Սևանա լճի ավազանում, լճի հս-արլ կողմում: Մեծ Հայքի Սյունիք աշ-

խարհի Գեղարքունիք գավառի մի մասն էր: 

Տե՛ս Հակոբյան Թ. և այլք, նշվ. աշխ., հ. 1, Ե., 1986, էջ 420: 
6 Կարծում ենք, Թաշ պիլակը Կարմիր դար լեռնագագաթն է Վարդենիսի լեռնաշղթայում, նրա հյուսիսային 

կողմում՝ Մարտունու և Վարդենիսի տարածաշրջանների սահմանագլխին: 
7 Տե՛ս Шопен И. И., նշվ. աշխ., էջ 350: 
8 Ըստ Ի. Ի. Շոպենի՝ լիճն ունի հրաբխային ծագում: Սևանա լճի ծագման և դրա ավազանի խնդիրների 

ուսումնասիրությամբ զբաղվել են մի շարք անվանի գիտականներ՝ Հ. Գաբրիելյանը, Ս. Սարգսյանը, Լ. Վար-

դանյանցը, Կ. Պաֆենհոլցը, Վ. Օբրուչևը, Դ. Անուչինը, Մ. Միտտեն և այլք: Այսօր ձևավորվել է մի ընդհանուր 

կարծիք, Սևանա լճի գոգավորությունը ունի հրաբխատեկտոնական ծագում: 
9 Տե՛ս Шопен И. И., նշվ. աշխ., էջ 10-11, 395-397, 400-401: 

էր հիմնական զբաղմունքներից մեկը մերձակա հարևանների համար, այս վայրը, մեկ ան-

գամ չէ, որ տվել է վստահելի ապաստան ճնշվածներին»1 տողերով: 

Դարչիչակի պատմամշակութային արժեքներին անդրադառնալիս՝ գրում է. «Այս մա-

հալի գրեթե բոլոր գյուղերը լեցուն են հնագույն շինություններով. դրանց հանդիպում ենք 

լեռներում և բնակիչների կողմից լքված բնակավայրերում, որոնց մի մասը ծածկվել է ան-

տառով», իսկ Գյոքչայի վերաբերյալ հատվածում շարադրում է. «Գյոքչայի մահալի հուշար-

ձանների մանրամասն նկարագրությունը կզբաղեցներ մեկ ամբողջ հատոր և պատմության 

համար կհաղորդեր բավական հետաքրքիր փաստեր»: «Գյուղերն ու ձորերը լցված են հնա-

գույն եկեղեցիներով, վանքերով, խաչերով (խաչքարերով - Վ.Մ., Գ.Ղ.), արձանագրություն-

ներով ծածկված տապանաքարերով: Ամեն ինչ ապացուցում է հնում այստեղ ապրող բնա-

կիչների բազմաթվությունն ու հարստությունը»2: 

Գյոքչայի մահալի բնակչությանը և բնակավայրերին վերաբերող թեման քննարկելիս՝ 

հեղինակը զուգահեռականներ է անցկացնում պատմական ոչ վաղ անցյալի և ներկայի 

միջև: Նա հղում անելով աղբյուրերին՝ եզրակացնում է, որ տարածաշրջանի բազմաթիվ 

գյուղերի ավերվածության և ամայացման հիմնական պատճառներից են նաև 1319 թ. տե-

ղի ունեցած ավերիչ երկրաշարժը, XVIII դ. 30-ականներին պարսկական բանակի գործո-

ղությունները և լեզգիների կործանիչ հարձակումները: Այս համատեքստում նա հիշատա-

կում է նաև պարսից Շահ Աբասի կողմից կազմակերպված բռնագաղթը3, որն իսկական ար-

հավիրք դարձավ տարածաշրջանի համար: Այս իմաստով, Ի. Շոպենը ցավով նշում է, որ այդ 

ընդարձակ տարածաշրջանում մարդ (հայ - Վ.Մ., Գ.Ղ.) չկա, ով կկարողանար բացատրել լճի 

ավազանի բանակավայրերի մեծ մասի անուները4. «Այդ գյուղերի մի մասը պահպանել են 

հնագույն անունները, մի մասը նոր անուններ են ստացել, իսկ մյուս մասն ընդհանրապես 

մոռացվել է»5: 

Հեղինակը, բավական հանգամանալից անդրադառնում է նաև մեր ուսումնասիրութ-

յան նյութ հանդիսացող տարածքների լեռնագրությանը, ջրագրությանը, հողերին, կլիմային 

և այլն: 

1834 թ. Հայկական մարզում իր «ճանապարհորդական» գործունեությունն է ծավալել 

XIX դ. Եվրոպայում և Ռուսաստանում մեծ ճանաչում ձեռք բերած հայտնի ճանապարհորդ 

և գիտնական Ֆրեդերիկ Դյու Բուա դը Մոնպերոն։ Արդյունքում, նրան հաջողվում է հրա-

տարակել «Ճանապարհորդություն Կովկասի շուրջ, չերքեզների ու աբխազների մոտ, Կոլ-

խիդա, Վրաստան, Հայաստան և Ղրիմ» վերտառությամբ վեցհատորյա աշխատությունը6 և 

«Ատլասը»՝ «Ճանապարհորդություն Կովկաս, չերքեզների ու աբխազների մոտ, Կոլխիդա, 

Վրաստան, Հայաստան և Ղրիմ»7: 

Տարիներ առաջ, Դյու Բուա դը Մոնպերոյի աշխատությունների մասին մեր երկրում 

հրատարակված որևէ նյութ գտնելու ջանքերն ապարդյուն անցան: Այդ բացթողումը լրաց-

նելու նպատակով, մեր նախորդ հրապարակումներում փորձել ենք ներկայացնել հանիրավի 

 
1 Նույն տեղում, էջ 402: 
2 Նույն տեղում, էջ 312, 315: 
3 Տե՛ս նույն տեղում, էջ 706: 
4 Տե՛ս նույն տեղում, էջ 316:  
5 Նույն տեղում, էջ 510: 
6 Տե՛ս Frédéric DuBois de Montperreux, Voyage autour du Caucase, chez les Tcherkesses et les Abkhases, en 

Colchide, en Géorgie, en Arménie et en Crimée, Librairie de Gide, Editeur des annales des voyages, T. I-III, IV, V-VI, 

Paris, 1839, 1840, 1843: 
7 Frédéric DuBois de Montperreux, Voyage au Caucase, chez les Tcherkesses et les Abkhases, en Colchide, en 

Géorgie, en Arménie et en Crimée, ATLAS, Neuchatel en Suisse, chez l’Auteur, Paris, 1843. 

մոռացության մատնված Դյու Բուա դը Մոնպերոյի կյանքն ու գործունեությունը, անդրա-

դարձել ենք նրա գիտական ժառանգությանը1: Լինելով բազմակողմանի զարգացած անձ-

նավորություն, նա իր աշխատություններում արձանագրել է տվյալ ժամանակաշրջանում 

Այսրկովկասում և Ղրիմում տիրող իրավիճակը, շրջանառության մեջ է դրել պատմական, 

աշխարհագրական, քարտեզագրական և մշակութային հսկայական նյութ, որը հնարավո-

րություն է ընձեռում կատարել համեմատություններ և վերլուծություններ։ Դրանցում կան, 

անշուշտ, որոշակի անճշտություններ, բացթողումներ, սակայն աներկբա կարելի է փաստել, 

որ դրանք մեզ համար անգնահատելի պատմական սկզբնաղբյուրներ են։ 

Ի դեպ, թեև Դյու Բուա դը Մոնպերոյի ուսումնասիրություններում Հայաստանն ու հա-

յերը ներկայացված են բարյացակամ դիրքից2, այդուհանդերձ, կովկասյան թուրք-թաթար-

ները այլազգի հոդվածագիրների միջոցով ջանասիրաբար փորձում են օգտագործել նրա 

աշխատանքները հայերի դեմ3։ 

Դյու Բուա դե Մոնպերոն իր գրքում անդրադարձել է նաև Սևանա լճի ավազանի երկ-

րաբանական կառուցվածքին, տվել է դրա ֆիզիկաաշխարհագրական նկարագրությունը, 

քննարկել լճի չափերի, ջրի որակի, նրա անվան և ավազանի գետային ցանցի հետ կապված 

որոշ հարցեր, կատարել է տարածքի դիտարկում ու ջերմաստիճանի չափումներ, ներկա-

յացրել տարածաշրջանի պատմական ակնարկը՝ իր մեկնաբանությամբ, անդրադարձել վե-

րաբնակեցված գյուղերին, հայ նոր վերաբնակներին, հայկական մշակութային ժառան-

գությանը և այլն: Նրա կազմած «Ատլասում» տեղ է գտել «Սևանա լճի ավազանի քարտեզը 

Հայաստանում՝ գծահանված ռուս ինժեներների կողմից 1832 թ.» խորագիրը կրող քարտե-

զը (տե՛ս քարտեզ 2)4: 

Դյու Բուայի «Ատլասում» տեղ գտած նկարի՝ «Տեսարան Սևանա լճից, Հայաստանում, 

հայացք Չուբուկլուից5»6 (տե՛ս նկար 1) միջոցով հեղինակը կարողացել է մեզ հաղորդել 

շուրջ երկու հարյուր տարվա վաղեմության հայ գյուղացու կենցաղին վերաբերող հե-

տաքրքիր տեղեկատվություն, որը կարող է պատմական հրաշալի սկզբնաղբյուր լինել ու-

սումնասիրության համար: 

Հետաքրքիր դիտարկումներ. 

I - Դյու Բուա դե Մոնպերոն Սևանա լճի ավազանի ֆրանսերեն քարտեզը կազմել է ռու-

սական քարտեզի օրինակով: Ինչպես հայտնի է, ռուսական քարտեզներում լճի անունը 

 
1 Տե՛ս Մխիթարյան Վ., Ֆրեդերիկ Դյու Բուա դը Մոնպերոյի քարտեզը ադրբեջանական գիտական և քաղա-

քական շահարկումներում, «Հայագիտության հարցեր», 2014, № 3, էջ 34-52; նույնի՝ Les cartes françaises de 

la Transcaucasie comme sources historiques, L’Arménie et la Géorgie en dialogue avec l’Europe, du Moyen Âge à 

nos jours, Paris, 2016, p. 274-282; նույնի՝ Ֆրեդերիկ Դյու Բուա դը Մոնպերո՝ այդչափ հայտնի և մեզանում 

այդքան անծանոթ շվեյցարացի ճանապարհորդը (պատմաաշխարհագրական և քարտեզագրական ուսումնա-

սիրություն), «ՀՀ և մերձավոր արտասահմանի երկրների տնտեսության զարգացման և տեղաբաշխման ժամա-

նակակից հիմնախնդիրները», Գիտական հոդվածների ժողովածու, Ե., 2017, էջ 82-90; Մխիթարյան Վ., Ղամ-

բարյան Գ., «Սևանա լճի ավազանի քարտեզը Հայաստանում` գծահանված ռուս ինժեներների կողմից 1832 թ.»` 

որպես պատմական սկզբնաղբյուր, «Հայագիտության հարցեր», 2019, № 3, էջ 35-48։ 
2 Դյու Բուայի աշխատությունների մի մասը նվիրված է Հայաստանի քաղաքական և սոցիալ-տնտեսական 

իրավիճակին, պատմությանը, պատմամշակութային արժեքներին ու կենցաղին: 
3 Տե՛ս Буланова О., Азербайджан и «Путешествие вокруг Кавказа» Дюбуа де Монпере в 1833-1834 г., 

Azer History, https://azerhistory.com/?p=8880 (մուտք՝ 22.07.2020 թ.), նույնի՝ Азербайджан и Эривань 1833-

1834 годов в зарисовках Дюбуа де Монпере (фото), Azer History, https://azerhistory.com/?p=8883 (մուտք՝ 

22.09.2020 թ.): 
4 Տե՛ս Frédéric DuBois de Montperreux, նշվ. աշխ., Carte du bassin du lac Sévang en Arménie, relevée par les 

ingénieurs russes en 1832, Lithographie de H. Nicolet à Neuchatel (Suisse), Série de géographie ancienne et mo-

derne ou Ie Série, Pl. VII. 
5 Չուբուկլու բնակավայրը հայտնի է նաև Ճապոտիկ (դեռևս 13-րդ դ. հիշատակել է Կ. Գանձակեցին), Մու-

րացան և Չիբուխլու ձևերով: Ծովագյուղ է վերանվանվել 1935 թ.: 

Տե՛ս Հակոբյան Թ. և այլք, նշվ. աշխ., հ. 2, Ե, 1988, էջ 860: 
6 Տե՛ս Frédéric DuBois de Montperreux, նշվ. աշխ., Vue du lac Sévang, en Arménie, prise de Tchoubouklou, 

Série pittoresque ou IIe Série, Pl. XXXIII. 

տրվում էր նաև օտարալեզու Гёг-чай, Гокча տարբերակներով: Սակայն, հեղինակը իր քար-

տեզում կիրառել է լճի անվան հայկական տարբերակը՝ Սևանա լիճ (Lac Sévang) ձևով: Ընդ 

որում, նա այդ սկզբունքին հարազատ է մնացել նաև իր գրքում՝ ճանապարհորդության շա-

րադրանքում: 

II - Վերոհիշյալ աշխատություններում հեղինակները` Ի. Ի. Շոպենը և Դյու Բուա դե Մոն-

պերոն գեթ մեկ անգամ չեն հիշատակել «ադրբեջանցի» բառը՝ թեկուզև ցեղի, ցեղային 

միության կամ առավել ևս, մեկ այլ ձևակերպման համատեքստում: Այս փաստը նույնպես 

մեկ անգամ հիմք է տալիս պնդելու այն պարզ ճշմարտությունը, որ մեր տարածաշրջանում 

«ադրբեջանցի» չի եղել: 

Մեր հետազոտության շրջանակներում` Ի. Ի. Շոպենի «Հայկական մարզի կամերալ 

նկարագրություն», գիտնական-ճանապարհորդ Ֆրեդերիկ Դյու Բուա դը Մոնպերոյի1 «Ճա-

նապարհորդության» և «Ատլասի» Սևանա լճի ավազանի քարտեզի, ինչպես նաև այլ պատ-

մական աղբյուրների, տարբեր ժամանակներում հրատարակված քարտեզների, դրանց 

համադրության և վերլուծության (անգամ, շրջանառության մեջ չդնելով ավելի հին՝ հայկա-

կան և օտար աղբյուրներ) արդյունքում, հնարավոր է դարձել իրականացնել նախկինում 

բացառապես հայերով բնակեցված լճի ավազանի տարածքի մոդելավորումը՝ կազմելով եր-

կու նոր քարտեզ, ինչպես նաև մարզի վարչատարածքային քարտեզը: 

Հայկական մարզի վարչատարածքային բաժանումը (1828-1840 թթ.) քարտեզն2 ընդ-

հանուր պատկերացում է տալիս մարզի սահմանների (պետական, մարզային), վարչական 

բաժանման (պրովինցիա, օկրուգ, մահալ) և Սևանա լճի ավազանի աշխարհագրական տա-

րածքի վերաբերյալ: 

Մշակվել են Սևանա լճի ավազանի քարտեզների կազմողական բնօրինակների տար-

րերը և դրանց արտահայտման ձևերը, նույնականացվել են առկա (1828 թ. սկիզբ) և հայե-

րով վերաբնակեցված բնակավայրերի (1828-1832 թթ.) ցանկերը, դրանց տեղադրությունն 

ու անվանումները (համեմատելով ժամանակակից տեղանունների հետ), ազգային կազմը և 

այլն: 

Սևանա լճի ավազանի բնակավայրերն ըստ ազգային կազմի (1828 թ.) քարտեզում3  

(տե՛ս քարտեզ 3) ակնհայտորեն երևում է, որ Ռուսաստանին անցնելու նախօրեին Հայկա-

կան մարզի տարածքի Սևանա լճի ավազանը գործնականում հայաթափված էր՝ վերոհիշ-

յալ պատմական  իրադարձություններով պայմանավորված: Երբեմնի հայաշատ ու ծաղ-

կուն այդ ընդարձակ ֆիզիկաաշխարհագրական շրջանում (երկարությունը 120 կմ է, լայ-

նությունը՝ 30-80 կմ, տարածությունը՝ 4,891 կմ2) կար 37 բնակավայր (Գյոքչայի մահալում՝ 

36, իսկ Դարաչիչակի մահալում՝ 1), որոնցից ընդամենը 2-ն էին հայաբնակ (Երանոսը՝ Գյոք-

չայում՝ 81 բնակիչ, Գոմաձորը՝ Դարաչիչակում՝ 142 բնակիչ) և 1 բնակավայր, ուր թաթար-

ների հետ համատեղ ապրում էին փոքրաթիվ հայեր (Զարզիբիրը՝ Գյոքչայում՝ 9 բնակիչ)4, 

իսկ մնացած բնակավայրերը զբաղեցված էին թաթարական տարբեր ցեղախմբերի կողմից 

(կարափափախ, դեմուրչիլի, միլլի, թաքերլու, ալիկանլու, այրումլի և կարակոյունլու)5: 

Անմարդաբնակ՝ ավերակ բնակավայրերի թիվը Գյոքչայի մահալում հասնում էր 67-ի, 

իսկ Դարաչիչակում 16-ի6: 

 
1 Դյու Բուան անձամբ ճանաչել է Շոպենին, և Հայկական մարզում գտնվելու ընթացքում նույնիսկ համա-

գործակցել նրա հետ: Տե՛ս Frédéric DuBois de Montperreux, նշվ. աշխ., T. III, p. 413. 
2 Տե՛ս Մխիթարյան Վ., նշվ. աշխ., քարտեզ 1: 
3 Տե՛ս Մխիթարյան Վ., քարտեզ 3, Սևանա լճի ավազանի բնակավայրերն ըստ ազգային կազմի (մինչև 1828 

թ.): 
4 Տե՛ս Шопен И. И., նշվ. աշխ., էջ 591-602: 
5  Տե՛ս Հայաստանի ազգային արխիվ, ֆ. 90, ց. 1, գ. 89, թթ. 2-324; ֆ. 90, ց. 1, գ. 88, թթ. 2-336: // 

Հարությունյան Հ. Մ., Նոր Բայազետի գավառը 1828-1913թթ., Ե., 2008: 
6 Տե՛ս Шопен И. И., նշվ. աշխ., էջ 515-517: 

Սևանա լճի ավազանի բնակավայրերն ըստ ազգային կազմի (1828-1832 թթ.) քարտե-

զում1 (տե՛ս քարտեզ 4) տրված են նաև Թուրքմենչայի պայմանագրից հետո պարսկահայ և 

արևմտահայ գաղթականների կողմից վերաբնակեցված գյուղերը: Այդ ժամանակահատ-

վածում ավազանում արդեն գոյություն ուներ 64 բնակավայր (Գյոքչայի մահալում՝ 59, իսկ 

Դարաչիչակի մահալում՝ 5), որոնցից հայաբնակ էին 25-ը՝ Գյոքչայում (8,647 բնակիչ) և 5-

ը՝ Դարաչիչակում (1,563 բնակիչ)2: Այսպիսով, եթե 1828 թ. սկզբին Սևանա լճի ավազանի 

բնակչության թիվը 5,839 էր (232 հայ և 5,607 թաթար), ապա 1832 թ., վերաբնակեցումից 

հետո, բնակչության թիվը աճել և հասել էր 15,817-ի (10,210 հայ և 5,607 թաթար): 

Կարևորելով և վերլուծելով վերոհիշյալ պատմական ժամանակաշրջանը, որը հետա-

գայում շրջադարձային սահման հանդիսացավ Այսրկովկասյան տարածաշրջանում ապրող 

բնիկ ժողովուրդների և այնտեղ ներթափանցած ցեղային միությունների համար, փորձել 

ենք անաչառ, հավաստի աղբյուրների համադրմամբ, բացահայտել թուրք-թաթարական 

խառնամբոխի և նրանց առաջնորդ Ի. Ալիևի վերոհիշյալ կեղծիքն ու սուտը, որով ողողել են 

տեղեկատվական-գիտաֆանտաստիկ դաշտը: 

Մինչև անգամ Ի. Ի. Շոպենն է նկատել քստմնելի ստի ու կեղծիքի նկատմամբ թաթար-

ների հակվածությունը և իր աշխատության մեջ, բնութագրելով նրանց, գրում է, որ նրանք 

սովոր են խաբելուն, եթե մինչև անգամ դրանից օգուտ չունեն, անխղճորեն շողոքորթում են, 

նենգ են և աչքի են ընկնում պատվի մասին օրենքների չիմացությամբ3: 

 

 

Вардан Мхитарян, Гоар Гамбарян, ИНФОРМАЦИОННАЯ ВОЙНА: 

НАСЕЛЕННЫЕ ПУНКТЫ БАССЕЙНА ОЗЕРА СЕВАН В 30-Х ГОДАХ XIX 

ВЕКА. Ссылки к исторической географии и древним (историческим) картам региона 

очень важны и актуальны не только с научной, но и политической и источниковедческой 

точек зрения. 

В информационной войне, развязанной против Армении и Арцаха, на протяжении 

долгих лет турки и татары последовательно фальсифицировали, по-своему интерпрети-

ровали и подтасовывали исторические факты, выдавали желаемое за действительное. 

В основе нашего исследования лежат российские, швейцарские и армянские источ-

ники. 

Даже И. Шопен заметил склонность татар к коварной лжи и фальши и, описывая их 

в своей работе, пишет, что они привыкли обманывать: если даже не имеют пользы от 

этого, они безжалостно льстят, коварны и отличаются незнанием законов чести. 

 

Ключевые слова: Великая Армения, Армянская область, бассейн озера Севан, 

Гёкчайский магал, Дарачичакский магал, информационная война, армяне, турко-татары, 

И.И. Шопен, Фредерик Дю Буа де Монперо, карты, атлас, путешествия, населенные 

пункты. 

 

Vardan Mkhitaryan, Gohar Ghambaryan, INFORMATION WAR: SET-

TLEMENTS OF THE LAKE SEVAN BASIN IN THE 30s of XIX CENTURY. 

References to historical geography and ancient (historical) maps of the region is of utmost 

importance and essential not only from scientific, but also from political and source study as-

pects. 

In the information warfare unleashed against Armenia and Artsakh for years, the Turk-

Tatars have continuously falsified, arbitrarily interpreted and distorted the historical facts and 

presented the desired as a reality. 

Our research is based on Russian, Swiss and Armenian sources. 

Even I. Chopin noted the inclination of Tatars to blatant lies and falsehood, and 

describing them in his work, writes that they are used to deceiving even if they do not have 

the benefit of it, they are extremely flattering, mean, and appear ignorant of the laws of honor. 

 

Key words: Greater Armenia, Armenian region, basin of Lake Sevan, Mahal of Gokchai, 

Mahal of Darachichak, information war, Armenians, Turk-Tatars, I.I. Chopin, Frédéric DuBois 

de Montperreux, maps, atlas, travels, settlements. 

